
СВІРАНЬІ 
 
Калыска паэта — 
Фальварак Свіраны, 
Скажу я вам, людцы, — 
Тут яго пуп закапаны. 
Франусь тут радзіўся, 
Ў Рукойнах хрысціўся, 
A ў Вільні вучыўся... 
Ён наш, ён тутэйшы ліцвін-беларус. 
Свіраны — Рукойны — 
Кушляны — Жупраны... 
Фальваркі, мястэчкі. 
На сэрцы крывавяцца раны, 
Памёр у Кушлянах, 
Ляжыць у Жупранах, 
А жыве ў Свіранах. 
Яму тут i гонар, i наша пашана, 
A ў сэрцы шчыміць, 
нібы адкрылася рана. 

Юрась Гіль 
 



СЛОЎКА НА ПРАДМОЎКУ 
 
У 1995 годзе мне пашчасціла выдаць пра радзіму Францішка 

Багушэвіча — малавядомыя Свіраны — невялікую даследчыцкую 
кніжачку «Свіранскія крэскі». Ці то гэтая кніжачка, ці то гістарычныя 
абставіны — з дзевяностых гадоў мінулага ўжо стагоддзя Свіраны 
раптам апынуліся за мяжой — абудзілі незвычайную цікавасць да 
Свіранаў беларусаў Віленшчыны. Яны ўчапіліся за ix, як за нацыя- 
нальны сцяг, узялі nag сваю апеку. I не было з тае пары таго года, каб 
віленскія беларусы не зладзілі ў Свіранах якую імпрэзу ў гонар Фран-
цішка Багушэвіча. I кожная такая імпрэза пачыналася з усталявання 
якой-небудзь мемарыяльнай памяткі. Гэта з'ява была новая для 
Свіранаў. Згадаем коратка найноўшую свіранскую хроніку... 

...Лістапад 2001 года. На будынку Савічунскай бібліятэкі ўсталя-
вана i асвечана мемарыяльная шыльда на трох мовах — беларускай, 
літоўскай i польскай — з паэтавым барэльефам. 

Меней чым праз год, 6 красавіка 2002 года, Таварыства бела-
рускай новы імя Францішка Скарыны Віленскага краю сваімі высіл-
камі ўсталявала ў Свіранах на сцяне аднаго з прыватных дамоў 
мемарыяльны знак з выявай Хрыста. Знак гэты на беларускай мове 
лацінкаю нагадвае свіранцам, што ў іхнім фальварку ў 1840 годзе 
нарадзіўся вялікі пясняр Беларусі. 

Вясна 2003 года. У Свіранах, пры скрыжаванні дарог, што вядуць 
у Кулі i на Віленскі тракт, тэбээмаўцы Віленшчыны ўсталявалі 
вялікі металёвы Крыж у гонар паўстанцаў 1863 года. 

Аднак прыпынім на хвілінку гэтую хроніку i зробім невялікі  
экскурс у гісторыю. 
 



СВІРАНСКІ ТРАМПЛІН 
 
Францішак Багушэвіч, як вядома, таксама быў у паўстанні 1863 

года. Далучаная да паўстання была i ўся Багушэвічава сям'я — два 
браты, сястра i бацька. Усе яны па- трапілі пад мураўёўскі нагляд, а 
затым i ў астрог. Адзін толькі Францішак унікнуў гэтага. Як жа гэта 
яму ўдалося? 

Францішак Багушэвіч паўстаннічаў далека ад родных мясцінаў — 
спачатку ў Доцішках Аідскага павета, затым у Аўгустоўскіх лясах. У 
адным з баёў з мураўёўцамі быў паранены ў нагу. Выхадзіла яго сям'я 
Крушэўскіх. Але от загаілася нага, загаіліся раны. Што далей рабіць? 
Куды падацца? Не сядзець жа на ўтрыманні Крушэўскіх! У Кушляны 
нельга. Кушляны пад жандарскім наглядам. То куды? 

I згадаліся Францішку Багушэвічу ціхія падвіленскія Свіраны. Там 
яшчэ жылі ягоныя сваякі з Галаўнёў. I Францішак Багушэвіч патаем-
нымі шляхамі з Аўгустоўскага краю прабіваецца ў Свіраньі. I тут ён 
таксама жыве патаемна, не вельмі вытыркаецца, абдумвае сваё 
становішча, шукае з яго выйсце. Зрэдку патаемна наведвае Вільню. I 
гэтак было аж да тае пары, пакуль не напаткаўся з Янам Карловічам, 
сям'ю якога ведаў з часу свайго настаўніцтва ў Доцішках. Пра гэтую 
сустрэчу i яе вынік Францішак Багушэвіч напісаў Янавай матулі так: 

«Яснавяльможнай пані, напэўна, вядома, што яе высакароднаму 
сыну я абавязаны ўсёй сваёй будучыняй; мабыць, i да сённяшняга 
дня я абіваў бы без усялякай карысці віленскі брук, калі б не ягоная 
шляхетная дапамога, якую ён аказаў, даючы грошы на дарогу ў 
Нежын, не па- трабуючы ніякай гарантыі i не прызначаючы тэрмінаў 
ix звароту. Таму, дзякуючы яго ласцы, я цяпер у Нежынскім ліцэі i 
маю надзею, што здолею разлічыцца з святым для мяне доўгам, хоць i 
не так хутка, як спадзяваўся спачатку». 

Ліст гэты датаваны 1865 годам. I пісаўся ён ужо з далёкага ад 
паўстанцкага краю Нежына. 

На Беларусі ж тым часам мураўёўцы працягвалі свае рэпрэсы. 
 
 

ПАД СПЕЎ ЖАЎРУКОЎ 
 
Усталяванне ў Свіранах Святога Крыжа ў гонар паўстанцаў 1863 

года, як бачым, цалкам было абгрунтавана. Але падоўжым наш 
расповед. 

Яшчэ ў 1997 годзе ў суседніх з Свіранамі Савічунах імем аўтара 
«Дудкі Беларускай» была названа адна. з вуліц, якраз тая, якая шыбуе 



ў Свіраны. Тады ж у Савічунскай бібліятэцы быў заснаваны куток 
песняра. З тае пары што ні год, то хоць якая новая памятка ў 
Свіранах у гонар Багушэвіча. У 2004 годзе віленскія рупліўцы пад 
спеў свіранскіх жаўрукоў усталявалі ў Свіранах постаць Маці Божай 
Свіранскай Ружанцовай. Унізе гэтай постаці зноў мемарыяльны знак 
на гонар Францішка Багушэвіча. Гэтак неўпрыкмет Свіраны з руп-
насці сяброў Таварыства беларускай мовы Віленскага краю спакваля 
сталіся мемарыяльным куточкам нашага песняра на Віленшчыне. Усе 
памяткі ў гонар Багушзвіча асвечаны, зроблены з мастацкім густам, з 
любасцю да паэтавай асобы. Дый сам Багушэвіч віленскімі рупліўцамі 
ўзведзены ў лік святых: 

Сярод палёў, сярод бяроз  
Ты тут радзіўся, а там рос,  
Як светач праўды — не пагас,  
Ты уваскрос, каб жыць для нас.  
Святы, святы для нас Франусь, 
Як i Літва, як Беларусь,  
Як мова наша, што даў Бог,  
Ты ўсё зрабіў, ты нас збярог.  
...Узняўшы вочы угару,  
Я бачу помнік-крыж, Каму?  
Табе, паэту-змагару.  
Маліцца я заўжды гатоў,  
Прымі пашану i любоў.  
...Ударыў звон, прачнуўся люд,  
Паэт радзіўся тут! 
Не, не памёр, ты уваскрос, Франусь,  
Ўваскрэсне й наша Беларусь! 

 
 

АПЯКУН СВІРАНАЎ 
 
Кажудь, адзін у полі не ваяр, не ваяка, не змагар. Мо ў якіх наро-

даў i не змагар. Але ў беларусаў i адзін можа зрабіць цуды. Кажучы 
гэтак, я найперш згадваю старшыню Таварыства беларускай мовы 
Віленскага краю Юрася Гіля. Колькі гэты апантаны самаахвярнік 
разам з сваімі аднадумцамі зрабіў дзеля ўшанавання памяці слыннага 
нашага літаратара i адваката Францішка Багушэвіча ў падвіленскіх 
Свіранах! 

Як жа Юрась выбіўся на Свіраны, прыбіўся да Багушэвіча? Што 
ім пакіравала? Чаму менавіта да Свіранаў? 

На ўсе гэтыя пытанні Юрась адказвае: 



...Нарадзіўся я на Докшыччыне ў засценку Вашунава... Я люблю i 
шаную свой край. Літва-Беларусь для мяне тэта нешта адно цэлае, а 
постаць Францішка Багушэвіча яднае нечым маю радзіму, хаця 
Віленшчына як Беларусь i Літва ў цяперашнім часе падзелены дзяр-
жаўнай мяжой, якой ніколі не было, i гэта для мяне вельмі балюча. 
Засценак Вашунава i фальварак Свіраны, якія знаходзяцца ria роз-
ныя бакі Віленшчыны, для мяне па-ранейшаму дарагія. У Вашунаве i 
Свіранах заўсёды гучыць песня i малітва на роднай мове, право-
дзяцца розныя імпрэзы i чуецца дух беларушчыны. У засценку 
Вашунава створаны гісторыка-этнаграфічны музей «Засцянковая 
хатка», a ў фальварку Свіраны таксама шмат чаго зроблена для 
ўшанавання памяці Францішка Багушэвіча, бацькі нашага 
нацыянальнага адраджэння. 

Працаваць на Багушэвічаў імідж у Свіранах акрылілі Юрася 
ягоныя сябры з Мінска, а рухала яго да гэтага, паводле слоў самога 
Юрася, усё тая ж агніста маніфестычная «Прадмова» да «Дудкі 
Беларускай», у якой гаварылася, што наша мова для нас святая. У  
гэтай жа «Прадмове» пазначаліся i межы Беларусі. А яны якраз 
пачыналіся з тых мясцінаў, дзе нарадзіўся наш Прарок. «То трэба 
было якраз гэта засведчыць рознымі памяткамі, — кажа Юрась, — 
што мы i робім у Свіранах». 
 
 

ПЕРШЫЯ ВЕРШЫ ПРА СВІРАНЫ 
 
Юрась Гіль славіць Багушэвічава імя не толькі мемарыяльнымі 

памяткамі, але i сваім паэтычным словам. За час свайго апякунства 
Свіранамі ён праспяваў гэтаму святому куточку не адзін гімн. 
Згадаем некаторыя з ix. 
 

У Свіранах 
 
Хрыстос з'явіўся у Свіранах,  
Ён нам надзею ўсім прынёс.  
I хоць душа мая у ранах, 
Але не скарджуся на лес.. 
 
Мы тут святыню пабудуем,  
Бо з намі Маці i Хрыстос,  
Паэта, мову ушануем, —  
Ён тут радзіўся i ўваскрос. 
 



Стаіць тут крыж, наш Крыж пакуты,  
Хоць вельмі цяжкі Ён для нас,  
Ім разарвём аковы, путы...  
Патрэбен толькі нейкі час. 
 
Зямля у нас цяпер святая,  
Святым зрабіўся i Франусь.  
Святы наш край, святая мова...  
Святая наша Беларусь. 
 
Хрыстос з'явіўся у Свіранах,  
Цяпер Ён з намі, а мы з Ім,  
Хоць сэрцы нашыя у ранах,  
Мы хвалім Бога, хвала ўсім. 
 
Свіранскі Шлях 
 
Я дарогу ў Свіраны знайшоў,  
Гэта ён, гэта крыж, тэта вы...  
Свечку я запаліў 

гэты шлях асвяціць.  
Цяжкі крыж панясці  
Па свіранскай па гэтай дарозе.  
Гэты крыж вельмі цяжкі для нас,  
Але мы данясём яго.  
Разарвём ланцугі нашых пут,  
Цемра знікне, мы выйдзем з пакут.  
Шлях цярністы патрэбна прайсці  
Па крыжовай свіранскай дарозе.  
З намі Бог! Пры яго дапамозе  
Узнясём гэты крыж 

на галгофу жыцця. 
 
Да Маці Божай, да Свіранскай 
 
Заўжды я еду у Свіраны,  
Каб залячыць на сэрцы раны,  
Гатоў стаяць я тут ад рання  
Ля Крыжа нашага паўстання. 
 
Тут Маці Божая з Ружанцам,  
А я з Свечкай, як з каганцам.  
На малітву яна ўсіх натхняе,  
Душу i сэрца асвятляе. 
 



Шапчу малітву я да Маці,  
Прашу парадку ў нашай хаце. 
За Беларусь маю i Літву  
Чытаю ўтолас я малітву. 
 
Ў душы крычу на ўсю Белу Русь,  
Што тут радзіўся наш Франусь.  
Ён светач праўды, ён не згас,  
Ён уваскрос, каб жыць для нас. 
Святы, святы для нас Франусь,  
Пра гэта знае Беларусь.  
...Прыходзьце, людцы, 

прыходзьце, дзеткі,  
Паліце свечкі, прыносьце кветкі.  
Усе для Маці, для Свіранскай  
Зямелькі нашай, нібы панскай. 
 
Мая малітва 
 
Матачка Божая, Маці Свіранская, 
Ты выслухай усіх цяпер нас. 
Будзь з намі заўсёды, будзь з намі 
У цяжкі наш час! 
Авэ Марыя, Авэ Марыя... 
Матачка Божая, Маці Свіранская! 
Будзь апякункаю тут. 
Збаў нас ад грэху, збаў нас ад грэху, 
Збаў нас ад цяжкіх пакут. 
Авэ Марыя, Авэ Марыя!.. 
Матачка Божая, Маці Свіранская,  
Малітваю славім цябе,  
Вечная памяць i вечная слава,  
Авэ Марыя табе. 

 
Шмат якія з Юрасёвых вершаў сталіся песнямі. Да яго ніхто не 

пісаў вершаў пра Свіраны, ягоныя — першыя. Яны падабаюцца 
сябрам Таварыства беларускай мовы. Ix спяваюць на свіранскіх 
літаратурных святах. Пад некаторыя з ix водзяць карагоды. «Мяне 
гэта цешыць», — кажа Юрась i рупіцца, каб у Свіранах Багушэвічава 
імя было як мага больш поўна ўганаравана, адпаведна ягонаму 
грамадзянскаму подзвігу. 

...Некалі ў Свіранах віравала духоўнае жыццё. Тут жылі колісь 
святары. Тут была каплічка. На ўсіх расстайных дарогах стаялі 
крыжы-абярэгі. Але мінулае стагоддзе зруйнавала ў Свіранах усё, што 



толькі нагадвала пра Хрыста i ягоныя сімвалы. I от з рупнасці 
віленскіх беларусаў у Свіранах паўстае Святы Крыж новага часу. 

Юрась Гіль зрабіў на Віленшчыне дзеля ўшанавання Багушэвіча-
вай постаці тое, чаго да яго ніхто не змог. 
 
 

ПАМАЧНІКІ 
 
Юрась Гіль жыве ў Вільні i не мае мажлівасці штодзённа 

клапаціцца пра Багушэвічаў мемарыял у Свіранах. Але ў яго ў саміх 
Свіранах, у суседніх Савічунах i Кулях шмат сімпатыкаў, памочнікаў, 
памагатых. Яны разумеюць Юрасёвы парыванні, ягоныя памкненні i 
ва ўсім спрыяюць яму. Спадарыня Станіслава Ярмаковіч, прыкладам, 
на хаце якой усталявана мемарыяльная дошка з ваявай Ісуса Хрыста 
i тэкстоўкай, што ў гэтым фальварку 21 сакавіка 1840 года нара-
дзіўся Беларускі Прарок, — адна з ix. Яна шчыруе ля гэтай святой 
памяткі, даглядае яе, садзіць кветкі. Тут заўсёды ўтульна i гожа. 

Спрыяюць у гэтым святым парыванні Таварыству i жыхары нава-
кольных вёсачак. Нехта з ix мае каня i заўсёды гатовы бяскоштава 
падсобіць на ім. А нехта на трактары i валун на мемарыял прывязе. 

Вялікую падмогу Юрась меў i ад Таццяны Шылькі з Кулёў. Hi адна 
імпрэза ў Свіранах не абыходзілася i без бібліятэкаркі Ванды Ярма-
ковіч. Для патрэбы віленскай беларускай грамады мастак Іван Навіц-
кі з суседняй Кяны намаляваў партрэт Францішка Багушэвіча. Разам 
з жонкаю ён шчыруе ва ўсіх імпрэзах, якія толькі ладзяцца ў Свіра-
нах. Ён жа аформіў шыльду-аншлаг на роднай мове з назвай вуліцы 
свайго слыннага земляка. 

Зараз у Свіранах усяго тры хаты, тры двары, тры гаспадаркі. 
Жыве ў ix восем чалавек. 3 ix пяцёра пенсіянеры. Але ўсе яны гатовыя 
спрыяць Таварыству беларускай мовы ў яго памкненні ўшанаваць 
Багушэвічава імя. 

Распавядаючы пра Свіраны, не грэх згадаць яшчэ аднаго свіранца 
— Адольфа Бурынскага —- тутэйшага электрыка. Ён не толькі 
клапоціцца, каб у свіранскіх хатах заўсёды было святло. У яго руках  
спраўна ходзіць i пяро. Не, не, іншы раз i счыркае якісь верш, 
прыпеўку, балазе, часта грае на вяселлях, хрэсьбінах. 

Жыць у Свіранах яму дужа падабаецца: каля хаты ёсць зямля, сад, 
старыя дрэвы, ставок... А гэта ўжо добрыя варункі весці гаспадарку. 

Адольф Бурынскі перакананы, што ён якраз жыве на тым 
свіранскім лапіку, на якім колісь туліўся фальварак, дзе нарадзіўся 



Франусь. Гэта яго натхняе калі-нікалі штось натаваць на паперы, 
складаць вершаваныя радкі. 
 
 

СВІРАНЦЫ ПРА «СВІРАНСКЫ КРЭСКІ» ДЫ ПРА ШМАТ ШТО 
ІНШАЕ 

 
З часу выхаду «Свіранскіх крэсак» ездзіць на Віленшчыну зрабі-

лася ўсё больш турботна, ва ўсялякім разе да апошняга часу. Межы, 
візы, мытні... Але ёсць яшчэ адзін спосаб кантактаў з паэтавай радзі-
май — пошта, ліставанне. То праз ix я зрэдку лістуюся з свіранцамі, з 
іхнімі суседзямі з Кулёў, з Савічунаў. Прынамсі, з Вэрцяй Казлоўскай, 
Вандай Зянкевіч, Адольфам Бурынскім, Рэгінай Кузьміцкай. Яны мне 
распавядаюць, што робіцца ў Свіранах, што рабілася, як чытаецца 
мая кніжачка. Прынамсі, Ванда Зянкевіч напісала 25.XII.1995 г.: 

«Нарэшце прычакала Вашае кніжачкі. ...Чытаю, мусіць, дзесяты 
раз, ніяк не магу яе з стала прыбраць, усё заглядваю ў яе. Гледзячы на 
фота Багушэвічавай маці, згадала сваю бабку. У яе была гэткая ж 
вопратка, як у Багушэвічавай маці, i нават манера ў яе сядзець такая 
ж. Нядаўна сыну падарылі ў Польшчы кнігу «Свірны польскія». Адзін 
свіран, апошні, копія таго, свіранскага, які быў на маёй фатаграфіі. 
Дакладна такія калоны. I сабакі на фота. I людзі пры свірне з 
сабакамі... 

...Калі збіраю грыбы, думаю, што хаджу там, дзе хадзіў калісь 
Багуіпэвіч. Неяк раз натрапіла ў лесе на штось цвёрдае пад нагамі. 
Гляджу, а там — цэментовыя аскалепкі з драблёных каменьчыкаў, 
памаляваных у цёмна-зялёны колер. Неяк мы працавалі з свякрухай, i 
яна прыгадала, што калісь з Свіранаў вывезлі ў лес кавалкамі мура-
ваны цагляны паркан, што замінаў расці памідорам, якія там добра 
радзілі. Я па тым лесе хаджу гадоў з трыццаць, i такога раней не 
было. Цяпер яны як быццам вылазяць з зямлі!» — такія ўдакладненні 
да «Свіранскіх крэсак» прыслала Ванда Зянкевіч з суседніх з Свіра-
намі Савічунаў. Згадку ж пра рэшткі нейкіх муроў, знойдзеных у лесе, 
можна лічыць сведчаннем, што калісь у Свіранах была святыня — 
мураваная каплічка ці иават кляштар. 

Пэўныя звесткі пра Свіраны прыслала i Вэрця Казлоўская з  блізкіх 
ад Свіранаў Юкшаноў: «Я хоць малаграматная, але інтуіцыяй тэта 
чую. Я толькі паклонніца творчасці дарагога Багуіпэвіча — нашага 
земляка... Што Паэт у Свіранах толькі радзіўся i жыў у раннім 
дзяцінстве, я даведалася ад Вас i з Вашых кніжкаў, бо на фестываль 
— Багушэвічава свята ў Свіранах — я прыпазнілася i пра Паэта 



нічога не пачула. А думала я, што Багушэвіч у Свіранах i жыў, i 
тварыў. Ад свайго таты я пра гэта нічога не знала: мусі быць, ён сам 
не ведаў, a толькі гадоў дваццаць — дваццаць пяць таму назад — не 
помню, у якім часопісе — між іншым прачытала, што ў Свіранах 
радзіўся Францішак Багушэвіч. Можа, інтэлігенцыя, асабліва 
настаўнікі, што-кольвек i ведалі, у школе, аднак, нічога не 
ўспаміналася, а простыя людзі нічога не ведалі, хоць вершы патроху 
былі знаёмыя. 

Чытала я Вашы кніжачкі i думала: хоць і дзеляць Кушляны i 
Жупраны з Свіранамі колькі дзесяткаў кіламетраў, а назвы вёсак, 
палёў, сенажацяў, лясоў паўтараюцца ці вельмі ж падобныя. Ёсць i ў 
нас Залеглае поле i сенажаць. Агульніца, Лысая Гара, Шарольнікі, 
Шарынкі... А от Вы, вучоны чалавек з стараны, ці прыкмецілі вялікую 
розніцу ў людзях, што ад вякоў жывуць у Жупранах i Свіранах? Так, 
мусіць, было i 160 i болей гадоў таму, як нарадзіўся дарагі нашым 
сэрцам паэт. Хоць, пэўна, у Багушэвічавым доме гаварылі на 
польскай мове, але акружалі ix i працавалі ў ix людзі, каторыя па-
беларуску гаварылі. Малы Франусь з калыскі чуў гэтую мову. Пэўна, i 
гадаваць памагала якая-кольвек жанчына ці падростак з народа, што 
спявалі калыханкі i забаўлялі па-нашаму... 

У прошлым лісце я Вам напісала, што ў нас лічаць, што Свіраны 
былі казённыя. А вот што мне ўдалося даведацца нядаўна. Чалавек, 
каторы сам радзіўшыся тут у 1910 годзе, расказаў, што ведае ад 
свайго бацькі, што ўсё-такі Свіраны былі «панскія». Паясніў, гдзе былі 
граніцы — межы гэтага фальварка, i як бы той пан бясплатна раздаў 
сваю зямлю. Але ні прозвішча пана, ні ў якім годзе гэта было, не змог 
сказаць. Можа, як паншчыну зняслі? Прошлым разам я пісала Вам, 
што людзі помняць разваліны мураванай будоўлі. То гэты чалавек 
кажа, што быў гэта жылы дом i яшчэ нейкая пристройка. Размясціў-
шыся ў ей быў кляштар — не ведаю, як гэта па-беларуску, — з мніхам 
i мнішкамі праваслаўнымі. Быў бацюшка, была i невялікая капліца. 
Можа, духоўныя праваслаўныя наехалі сюды пасля 1863 года, бо i 
рукойнскі касцёл на царкву былі пастроіўшы. А касцёл у Рукойнах у 
гэтую пару былі пастроіўшы невялікі, дзераўляны. Пасля 1905 года 
аддалі каталікам ізноў іхнюю святыню. Увесь народ хадзіў. A 
дзераўляны перавезлі ў Меднікі, гдзе i цяпер стаіць. Я паспрабую ад 
рукі нарысаваць Свіраны i округ...» 

З намаляванага спадарыняй Вэрцяй Казлоўскай плана відаць, што 
прылеглая да Свіранаў зямля мела калісь назоў Дворная. Між іншым, 
у метрычным запісе месца народзінаў Францішка Багушэвіча Свіра-
ны якраз названы дваром: «Младенец по имени Францишек Бене-



дикт... родившийся во дворе Свираны». У свіранскім двары нарадзі-
ліся таксама Францішкавы браты Уладзіслаў, Анастас i Нарцыс i 
сястра Ганна. Уладзіслаў нарадзіўся ў 1835 годзе, Анастас i Нарцыс — 
у 1836-м, Ганна — у 1838 годзе. 

 
Абрыс-схему Свіранаў i ix наваколля паводле эскіза Вэрці Казлоўскай 

вымаляваў Генадзь Шары 
 



Год народзінаў Уладзіслава — 1835 — дае пад ставу меркаваць, з 
якога прыкладна часу сям'я Казіміра Багушэвіча пачала жьщь у Сві-
ранах i колькі яна там пражыла. Агулам гэта будзе гадоў з дванац-
цаць: з 1834 да 1846-га, да вяртання ў родавыя Кушляны. Цяпер 
Свіраны на тэрыторыі Летувы. У 1990 годзе свіранцы адзначылі 150-я 
ўгодкі свайго земляка. Гэта было першае i вельмі прыгожае свята на 
паэтавай радзіме. 
 
 

РУКОЙНЫ СВЕДЧАЦЬ 
 
Свіраны спрадвеку былі на адной арбіце з суседнімі Рукойнамі. 

Натуральна, з гэтым мястэчкам павязаны i род Багушэвічаў. 
Мястэчка Рукойны з'яўлялася адміністрацыйным цэнтрам. Тут бы-

ла паштовая станцыя, некалькі крамак, карчма, калі-нікалі ладзіліся 
кірмашы. Сюды ж Багушэвічы хадзілі i ў касцёл на набажэнства. У 
гэтым жа касцёле Багушэвічы хрысцілі i ўсіх сваіх дзяцей — Ула-
дзіслава, Францішка, Анастаса i Нарцыса, а таксама Ганну. 

Запіс пра народзіны Францішка Багушэвіча ў рукойнскай кас-
цельнай кнізе зроблены пад нумарам 28 на польскай мове. Святыня, у 
якой хрысцілі Францішца Багушэвіча, зведала шмат катаклізмаў. 
Пасля 1863 года касцёл быў перададзены праваслаўным вернікам. 
Распачалося доўгае i зацятае змаганне за вяртанне яго каталікам. 
Францішак Багушэвіч бачыў усё гэта i перажываў. 

Пра народзіны Францішка Багушэвіча захаваліся тры дакументы: 
запіс у касцельнай кнізе, выпіс з касцельнай кнігі, выдадзены Фран-
цішку Багушэвічу ў Рукойнах 28 чэрвеня 1861 года рукойнскім ксян-
дзом Юзафам Мікуцкім, i згадка ў студэнцкай справе Пецярбургскага 
універсітэта. У «Календары гаспадарскім на год панскі 1840» пра ты-
дзень, у які нарадзіўся Францішак Багушэвіч, сказана: «Сонца 
ўступае ў знак Барана... Ноч роўная дню. Пачатак вясны». 

1840 год быў высакосны, меў 366 дзён. Хрысціў Францішка ксёндз 
Юзаф Мікуцкі. Імя дзіцяці, як тады вялося, давалі з кантычкі. За 
хросную маці была Тэкля Галаўня, за сведку — Фелікс Галаўня. 

На 9 сакавіка, на дзень народзінаў Казіміравага нашчадка, 
выпала імя Францішка. Яго i запісалі ў адпаведнай графе касцельнай 
кнігі, але мы ведаем, што ў Францішка Багушэвіча два хросныя 
імёны: Францішак i Бенядзікт. Імя Бенядзікт паводле месяцаслова 
1840 г. выпала на 21 сакавіка. 

 
 



ПУПАВІНА 
 
Пра свіранскі кут — радзіму Францішка Багушэвіча — мы ведаем 

усё ж яшчэ мала. А варта было б гэты кут спазнаць з усіх бакоў: i 
моўна, i этнаграфічна, i геаграфічна. 

Пра тое, як у Свіранах ладзілі хрэсьбіны, якія тут пяялі немаўлят-
кам калыханкі, збольшага можна даведацца з кніжачкі «Свіранскія 
крэскі». А вось што рабілі свіранцы з пупавінаю немаўлятаў, якія тут 
былі звычаі — гэта неяк засталося па-за маёй увагаю. A між тым пу-
павіна — не такая ўжо будзённая з'ява ў лёсе чалавека. Па-рознаму з 
ёю колісь абыходзіліся на Беларусі. У адных мясцінах яе высушвалі, 
хавалі ў куфры, у іншых — запіхвалі ў дзюрку, якая загадзя рыхтава-
лася ў сцяне хаты. Калі дзіцяці спаўнялася тры гады, а найчасцей сем, 
на высахлай пупавіне рабілі некалькі тугіх вузельчыкаў i давалі ix 
развязаць яе носьбіту. Гэта быў магічны абрад. Развязванне вузельчы-
каў сімвалізавала развязванне розуму дзіцяці. Гэтага ж звычаю 
трымаліся i ў Свіранах. Калі дзіця развяжа ix, то праз усё жыццё яму 
будзе шчасціць, усе складанасці можа развязаць. 
Пра гэта мне паведаміла з радзімы Францішка Багушэвіча ягоная 
зямлячка Ванда Зянкевіч. Ёй калісь самой давялося развязваць сваю 
пупавіну. «Памятаю, — згадвае яна, — давялося добра папацець, 
патрудзіцца...” Напачатку яна i не ведала, што бабка дала ёй развяз-
ваць: было гэта штось такое доўгае, як вяровачка, сухое, ад яго нават 
рукі трохі былі тлуставатыя. «Развязаць гэтыя вузельчыкі трэба было 
для тага, каб быць удалым, удалай!..» 

Францішак Багушэвіч паходзіў з шляхетнага роду. I яму, мусіць, 
перад тым, як выправіцца ў навуку, таксама давялося развязаць 
вузельчыкі свайго лёсу. Магічную сілу надавалі i звычаю з паследам 
дзіцяці — «дзіцячым месцам». Часцей за ўсё яго закопвалі ў хаце — на 
покуці, пад печчу ці пад падлогай, у каморы. Некаторыя нават клалі 
плацэнту за абразы, загарнуўшы перад гэтым у якую-небудзь анучку 
ці бяросту. У іншых мясцінах клалі паслед дзіцяці пад вугал хаты, пад 
ганак, пад яблыню, пад жорны. Гэта ўсё рабілася дзеля таго, каб 
чалавек любіў свой родны кут, родны двор, сваю зямлю, свой род. 
 
 

ПАЭТАВА ЎНУЧКА ПРА СВІРАНЫ 
 
Здабываючы з нябыту звесткі пра Францішка Багушэвіча, я не 

цураўся ніякіх крыніцаў, тым больш жывых. У 1972 годзе дачуўся, 
што ў польскім горадзе Гіжыцку жыве сярэдняя паэтава ўнучка Ста-



ніслава Тамашэўская. Я тут жа распачаў з ёй ліставанне. Частку яе 
лістоў, якія кампазіцыйна кампанаваліся з іншымі лістамі з Польшчы 
пра нашага песняра, я апублікаваў у кнізе «Сцежкамі Мацея Бурачка» 
(Мінск, 1991). Іншыя, не менш цікавыя, як гэты, за 9 лютага 1979 
года, засталіся неабнародаваныя. То якраз добрая нагода зрабіць гэта 
зараз. Але напачатку колькі слоў з майго ліста да Станіславы 
Тамашэўскай. 

«Шаноўная пані Станислава! — пісаў я. — Наколькі я зразумеў з 
мінулага ліста, у Свіранах жылі дзядулевы сваякі з роду Галаўнёў. Не 
гэтак даўно ў нашым друку былі змешчаны новыя дакументы пра Ф, 
Б. У гэтых дакументах згадваюцца імёны Фелікса Галаўні i Тэклі 
Галаўні. Яны вазілі хрысціць малога Франуся, вашага дзядулю, у 
Рукой- ны. Як Вы думаеце, хто былі гэтыя Галаўні? Што Вы можаце 
распавесці пра род Галаўнёў?» 

На гэтыя мае пытанні паэтава ўнучка напісала: 
«Шаноўны Пане!.. З сям'ёй Галаўнёў у нас былі сардэчныя стасун-

кі. Яны найчасцей бывалі ў Кушлянах. Свіраны былі ўласнасцю 
Галаўнёў. 

Калі я падрасла, то часта ездзіла ў Вільню... Спынялася ў Канстан-
ціна Галаўні, мабыць, у сына таго, пра каго вы ўспамінаеце ў сваім 
лісце. Бывала таксама ў дзядзькі Уладзіслава Галаўні. Ён меў пяць 
пакояў, умэбляваных у старым стылі. На сценах віселі прыгожыя 
карціны i іншыя аздобы. Бачыла таксама карціну, на якой было 
намалявана дрэва, упрыгожанае яблычкамі, а на кожным яблычку 
выпісана імя i прозвішча. Гэта мяне зацікавіла, i я запыталася ў 
дзядзькі, што гэта такое. Растлумачыў мне, што гэта генеалагічнае 
дрэва, тады ж мне таксама растлумачыў, з якога роду я паходжу i хто 
ўвайшоў у ix сям'ю. Былі там таксама яблычкі з нашымі імёнамі. Пры 
карані дрэва было напісана «Князь Галавін», потым з цягам часу 
прозвішча ператварылася ў Галаўню. Была яшчэ цётка Алеся Галаў-
нянка, а замужам — Абрамовічава. Сын яе, Зыгмунт, лістуецца з 
Вамі...» 
 
 

МЕДНІЦКІЯ ІМПУЛЬСЫ 
 
Недалёка ад Свіранаў i старасвецкае мястэчка Меднікі. Мне пад-

казалі, што пры Медніцкай школе неблагі краязнаўчы музей. Я звя-
заўся з яго кіраўніком, пацікавіўся, ці не мае згаданы музей якіх-
кольвек матэрыялаў пра нашага слыннага песняра. Праз некаторы 
час кіраўнік Медніцкага школьнага музея Аляксандр Алянковіч 



напісаў мне: «Пра земляка-паэта Багушэвіча ў нашых краях помняць, 
але, як ні дзіўна, канкрэтных матэрыялаў не захавалася. Я i мой музей 
у Медніках таксама нічога не маем з дакументаў. Вы называеце імёны 
шмат якіх людзей. Гэтых людзей ведаю i я. Яны i напраўду шмат чаго 
помняць. Я вам раю абавязкова сустрэцца яшчэ з Янам Станкевічам 
з Кулёў. У яго ёсць старая газета з 1904-1914 года, у якой згадваюцца 
Свіраны. Ад яго можна пачуць расповеды пра лёс людзей, звязаных з 
свіранскім фальваркам». Ліст гэты пісаўся ў 1994 годзе. Аднак у свой 
час я не пакарыстаўся радаю Аляксандра Алянковіча. Можа таму, 
што неўзабаве атрымаў ліст ад спадарыні Ванды Зянкевіч, якая 
таксама распавяла цікавую гісторыю пра людзей, звязаных з 
свіранскім фальваркам. Прыгадаю той яе расповед. 

«...Бацька майго бацькі Нядзельскі быў у шлюбе з дачкой генерала 
Малішэўскага — Аўгінняй. Неўзабаве яна трагічна загінула дзесь 
поблізу Сыракомлевага фальварка. Тады з Нядзельскім пачала жыць 
мая бабка. 3 гэтага шлюбу нарадзіўся мой тата (1906). Годзе ў 1919 
Нядзельскі памёр, i мая бабка мусіла накінуць уладанні Нядзельскага. 
I от яна не адзін раз распавядала майму тату пра сваё жыццё, пра 
тое, як Нядзельскі хадзіў на паляванне, а тата мне ўсё гэта пасля 
распавядаў. З палявання вяртаўся позна. Нядзельскі меў дванаццаць 
леснікоў, уладанні ягоныя былі вялікія — аж да Солаў. Значыць, 
паляваў i каля Солаў, а там i Кушляны. Мне думаецца, мая бабка ўс.іх 
ix ведала. На ёй такая ж апратка, як на Багушэвічавай матуй. І нават 
манера сядзець такая. Бацька Нядзельскага быў якімсьці дарожным 
начальнікам на Мінскім тракце. Можа, гэта ён быў на Багушэвічавым 
пахаванні ў Жупранах? — выказвае сваё меркаванне спадарыня 
Ванда. — Там жа быў якісь генерал. Ці не гэты самы Нядзельскі?» 

Працытую яшчэ адзін ліст з радзімы Францішка Багушэвіча. 
Аўтар яго Рэгіна Кузьміцкая, настаўніца Рукойнскай школы: 

«Шаноўны Уладзімір Ілліч! 
У сямідзесятыя гады мы з краязнаўцамі збіралі матэрыял пра 

Сыракомлю. Мае памочнікі прынеслі мне запісы ўспамшаў жыхара з 
вёскі Улляны пра Францішка Багушэвіча, у якіх ён распавядаў, што 
яго дзядуля яшчэ хлопчыкам разам з сваім татам працаваў на сядзібе 
Францігака Багушэвіча. Я вельмі здзівілася: у тагачасных Багушэ-
вічавых біяграфіях пра Свіраны амаль нічога не згадвалася. Паду-
малася, гэта ўсё мроя, i больш да гэтай гісторыі не вярталася. А 
шкада! 



 
 

Каляндар гаспадарскі на год панскі 1840 
 
 



Мемарыяльны знак пра народзіны Фран-
цішка Багушэвіча ў Свіранах. Усталя-
ваны 6 красавка 2002 года клопатамі i  
рупнасцю сяброў Таварыства беларускай 
мовы Віленскага краю. Тэкст на мема-
рыяльным знаку па-беларуску лацінкай 
(гэтак жа пісаў i друкаваў свае творы 
Фр. Багушэвіч) 
 
 
 
 
 
 
 
 
 
 
 
 
 
 
 
 
     

Літаратурная ім-
прэза пры Саві-
чунскай бібліятэ-
цы з нагоды ўс-
талявання мема-
рыяльнага знака ў 
Свіранах. Рэй вядзе  
старшыня ТБМ 
Віленскага краю 
Юрась Гіль. На 
фасадзе бібліятэкі 
мемарыяльная 
дошка, усталява-
ная рупліўцамі гэ-
тага таварыства 



 
 

Святы Крыж, усталяваны ў Свіранах у гонар паўстанцаў 1863 г. 
 
 
 
 

 
Свіраны. Удзельнікі асвячэння Святога Крыжа (злева направа): уніяцкі святар 
Ян Доўкшас, Андрусь Старавойтаў, Юрась Гіль i іншыя. 29.03.2003 г. Фота 

Стасі Ярмаловіч 



 
 

Маці Божая Свіранская Ружанцова. Памятка ўсталявана рупліўцамі 
Таварыства беларускай мовы, Унізе памяткі знак на гонар Францішка 

Багушэвіча. Пры памятцы старшыня ТБМ Віленскага краю Юрась Гіль i 
старшыня ТБК Хведар Нюнька 

 
 
 
 
 
 
 
 
 
 
 
 
 
 
 
 
Людна было на першым свіранскім 
паэтычным свяце ў гонар Францішка 
Багушэвіча ў 1990 годзе 
 



 
 

Маргарыта Стральчэня з намаляваным ёю партрэтам Фр. Багушэвіча. 
 

 
Настаўнікі Віленскай беларускай школы ў нацыянальных строях на радзіме 

Францішка Багушэвіча. 14 лістапада 2003 г. Фота Леакадзii Miлат 



 
 

Адольф Казімір Бурьтнскі з Уладзімірам Содалем на свіранскай сядзібе. Фота 
А. Коляды. 2000 г. 

 
 

Багушэвічаў куточак у Савічунскай бібліятэцы, якая побач з радзіннымі 
паэтавымі Свіранамі 



 
 
 

Паштоўка. Багушэвічава постаць на фоне свіранскага краявіду. 
Аўтар паштоўкі І.Марачкін 



 
Сімвалы Багушэвічавай музы на 
свіранскім ручнічку ў Кушлянскім 
музеі 
 
 
 
 
 
 
 
 
 
 
 
 
 
Уладзімір Содаль перадае пробашчу 
касцёла святвіх Сымона i Алены 
Уладыславу Завальнюку сямейнвія 
рэкв іліярыкі з Багушэвічавага дома на 
захаванне на- шчадкам. 
Фота Віктара Гаавы 



Цікавіцеся старымі рукойнскімі могілкамі. На жаль, яны знесены. На 
ix месцы збудавалі саўгасны гараж. На гэтых могілках былі колісь 
пахаваны i родныя Уладзіслава Сыракомлі. Магчыма, тут быў 
пахаваны хтось з сваякоў Багушэвіча. 

Наконт Багушэвічавых кніжак... Пра гэта паспрабую пацікавіцца 
праз сваіх дзяцей. Можа, удасца што-кольвек высветліць?!» 

Ліст датаваны 1993 годам. 
На вялікі жаль, наша ліставанне не знайшло з Рэгінай Кузьміцкай 

свайго развіцця. Меў я ў тым лісце i запросіну прыехаць па вясне ў 
Рукойны. Абяцалі пазнаёміць мяне з гісторыяй Рукойнскага касцёла. 
Не з'ездзіў! 

Чаму? Можа, прычынай гэтай сталася ўжо новая мяжа. 
 
 

ПОШУК СВАЯЦТВ А 
 
Неяк раз загадкава патэлефанавалі з Кушлянаў: 
— Уладзімір Ілліч! Вам не званіў Вяргіліус? 
— А хто такі Вяргіліус? — спытаўся я. 
— Адзін літоўчык з Вільні. 
— Не. Не званіў. 
— То чакайце — яшчэ патэлефануе! 
I на гэтым паклалі слухаўку. 
Праз нейкі час i праўда ў маёй кватэры пачуўся прарэзліва 

настойлівы міжгародні званок. 
— Уладзімір Ілліч?! — запытальна пераправяральна спыталіся ў 

мяне. 
— Так! — сказаў я. 
Сваім «так!» я пацвердзіў, што менавіта я i ёсць Уладзімір Ілліч. А 

голас з Вільні тым часам працягваў: 
—Гэта Вяргіліус! Мо вам што казалі пра мяне? 
— Нешта трошкі казалі, але толькі пра тое, што вы мною 

цікавіцеся, павінны неўзабаве мне патэлефанаваць. А чаго — дык i не 
ведаю... 

— От заўтра i даведаецеся. Заўтра мы будзем у Мінску i хочам з 
вамі спаткацца. Ці можна? 

— Гледзячы чаго! — кажу. 
— Думаю, вас зацікавідь тое, з чым мы маем да вас завітаць. Гэта 

— Багушэвіч... 
— Ну, калі так, дык я вас моцна чакаю... 



I от праз колькі дзён да мяне завітала двое віленцаў. Сярод ix i 
згаданы Вяргіліус, досыць яшчэ малады чалавек, прадпрымальнік. 
Прозвішча яго Багушэвічус. От прозвішча гэтае i навяло яго на 
глыбокі роздум. I найперш — хто ён: летувіс ці беларус? 

— Да гэтае пары я лічыў сябе летувісам, — распавядае мне 
Вяргіліус.. — Але от пачуў: мае прозвішча такое ж, як i ў беларускага 
паэта-юрыста Францішка Багушэвіча, i ў маю душу закралася сум-
ненне: ці літовец я? Захацелася прасачыць, ці не мае мой род хоць 
якога дачынення да роду беларускіх Багушэвічаў... Вось з гэтай 
думкай я i завітаў да вас. Можа, вы мне дапаможаце? 

Я пазнаёміў Вяргіліуса з усім, што мне вядома на гэты момант пра 
радавод Багушэвічаў, пазнаёміў з Багушэвічавым альбомам. Вяргіліус 
слухаў пра ўсё ўважліва, узважана. Ад,чувалася, яму сімпатычная 
асоба нашага песняра. Аднак, каб канчаткова сказаць, што ён з таго 
роду, што i наш паэт, трэба вялікая пошуковая праца. Але ўжо адно 
тое, што яму запала ў душу думка пошуку сваяцтва з беларускімі 
Багушэвічамі, прывабная для яго на ўсё жыццё. Праз пошукі сваей 
крэўнасці з Багушэвічамі Вяргіліус непрыкметна далучыўся да 
свіранскіх клопатаў віленскіх беларусаў. 
 
 

СВІРАНСКІЯ СВІРНЫ 
 
Свіраны — хлебны край. Сама назва пра гэта гаворыць — 

Свіраны. Назоў Свіраны, натуральна, паходзіць ад слова «свіран». Што 
ж такое свіран? 

Найбольш поўнае ўяўленне пра «свірны» дае нам «Слоўнік бела-
рускіх гаворак паўночна-заходняй Беларусі i яе пагранічча». Дык от, 
паводле гэтага слоўніка, у свірны ссыпалі дабро. Дабро — збожжа. 
Наступнае тлумачэнне ўдакладняе прызначэнне свірнаў: «Свіран на 
зярно чыста вымалачанае, а гумно на снапы». У свірнах разам з збож- 
жам маглі перахоўваць кумпякі, саланіну. Улетку ў свірне i ложак 
ставілі. 

Свірны мелі сваё адметнае архітэктурнае аблічча. У больш замож-
ных яны маглі быць двух'ярусныя, на два паверхі, з паветкаю. Буда-
валі свірны наводшыбе ад жытла, з пажарных меркаванняў, вядома. 

У розных мясцінах па-рознаму называюць свірны. Прынамсі, у 
свіранскім абшары можна пачуць свірань, свірэнь, свірон i ix памян-
шальна-ласкальныя формы: свіронак, свіроначак. 



У Свіранах, можна меркаваць, некалі быў не адзін свіран. Зямля 
радзіла шчодра, зерня было шмат, таму i будавалі адмысловыя свір-
ны. Ix тут было гэтулькі, колькі было збожжа, колькі было гаспадароў. 

У хлебных Свіранах спяваюць i хлебныя песні. Адну з ix, вельмі 
даўнюю, з часоў паншчыны, для нас запісала вядомая ўжо нам Ванда 
Зянкевіч: 

Зжалі жыта — 
Сажнём i ярку. 
Пойдзем да пана на выпіярку. 
 
Зжалі жыта —  
Сажнём i грыку,  
Ідучы дахаты,  
Наробім крыку. 
 
Зжалі жыта —  
Сажнём i ячмень.  
Кармі нас, пане, смачней.  
Не шкадуй нам, пане,  
Зарэзаць гавечку:  
Дасць вам Бог  
Харошу цурэчку.  
Не шкадуй нам, пане,  
Белага віна: 
Дасць вам Бог добрага сына. 
Плён жыта,  
Плён з усіх старой!  
Каб мы здорава  
Плён плянавалі  
I другога году прычакалі! 

Гэтую ж песню прыслала мне i Вэрця Казлоўская, праўда, у яе 
польскім варыянце. Пра песню яна напісала: «Вельмі ж хораша спя-
ваецца, як гімн трыумфу, перамогі над цяжкай працай...» 

З гэтай нагоды згадаем Ряшчэ колькі жніўных свіранскіх песняў, 
запісаных Вэрцяй Казлоўскай. 

«Як станавілася пад поўдзень спякотна, у паветры невысока над 
зямлёй паяўлялася многа маленькіх мушкаў. Называюць ix полуднікі, 
яны звінелі, гудзелі над галавой. Тады жнейкі спявалі: 
Полуднічкі загудзелі, Полуднічкі загудзелі, Палуднаваць захацелі. Ой, 
гудзіце не гудзіце, Ой, гудзіце не гудзіце, Палуднаваць не будзіце. 

A ўжо пад вечар спявалася так: 
Ужо вечар вечарэе,  
Ужо вечар вечарэе,  



Наш паночак васалее.  
На коніку паязджае,  
На коніку паязджае,  
Сваіх жнеек прымушае:  
— Жніце, жнейкі, не стаіце,  
Жніце, жнейкі, не стаіце,  
Майго каня не таміце! 

Заканчвалася жніво ў полі прыпевам: 
Дай, Божа, жыта на другое лета  

Лепшае за гэта.  
З караня караністае,  
А пад верх каласістае.  
(Паўтараецца тры разы.) 

 
 

ХЛЕБНЫЯ ПОМАЎКІ 
 
Пра хлеб надзённы наш народ склаў не адну помаўку, не адну 

прымаўку. Гэта i «Хлеб усяму галава», «Без хлеба няма абеда», «Хлеб, 
соль еш, a праўду рэж», «Хлеб не невяста: які спячэцца, такі i з'есца», 
«Хлеб ядзім траякі: белы, чорны i ніякі». А от трошкі іншы ракурс 
разваг пра хлеб: «Брат ты мой, а хлеб еш свой», «Чужы хлеб пірагамі 
пахне». Блізка да гэтых прымавак i помаўка: «Хлеб плача, калі яго 
дарма ядуць!» Гэтую мудрую помаўку пра хлеб, які плача, калі яго 
дарма ядуць, я пачуў не дзе-небудзь, a ў хлебных колісь Свіранах, дзе 
ведалі дану хлебу. З гэтай нагоды нязмушана прыгадалася 
Багушэвічава: 

Клікалі ж у госці, клічуць і суседзі —  
Не пайду, не трэба, бо, кажуць, заедзі  
Ад чужога хлеба губы абсядаюць,  
Што чужога прагнуць, то сваё кідаюць. 

«Лепей, кажа далей паэт, свой хлеб есці, хоць бы сабе чорны!» Усе 
гэтыя яго развагі пра хлеб у ягоным мілым вершы «Мая хата». Ці не 
бяруць яны свае вытокі з тых  часоў, калі малога Франуся вучылі 
дзяліцца з людзьмі хлеба шматамі? A хіба што так! 
 
 

СВІРАНСКІ РУЧНІЧОК 
 
Сям'я Казіміра Баіушэвіча пераехала ў Кушляны з Свіранаў. A ці 

ёсць зараз хоць якая повязь між радзімаю Францішка Багушэвіча i 
Кушлянамі? 



Безумоўна, ёсць. Гэта найперш у Кушлянскім мемарыяльным музеі 
стэнд, прысвечаны Свіранам. Тут жа копіі дакументаўаб народзінах i 
хрышчэнні Франуся, а таксама сціплы свіранскі ручнічок. Яго нашы 
музейшчыкі раздабылі падчас аднаго свайго наведвання ў Свіраны. 
Адна з удзельніцаў гэтай экспедыцыі Ірына Марачкіна пра той свіран-
скі ручнічок адгукаецца вельмі прачула: «Просценькі такі, шарач-
ковы, без асаблівай аздобы, але вельмі даўні, хораша абкіданы». 

Гэты ручнічок на кушлянскім стэндзе сімвалізуе народзіны Франу-
ся i вечную повязь між Свіранамі i Кушлянамі. На яго фоне сімвалы 
паэтавай творчасці: дудка, смык i скрыпка. 
 
 

РАВЕСНІКІ, АДНАГОДКІ 
 
Францішак Багушэвіч нарадзіўся, як вядома, у 1840 годзе. Цікава, 

а хто яшчэ з слынных людзей свету нарадзіўся ў той год? Хто яго 
равеснікі, аднагодкі? 

Разгорнем месяцаслоў. Прыкладам, «Настольный календарь на 
1990 г.», выдадзены ў Маскве. З яго відаць, што ў 1840 годзе нара-
дзілася даволі шмат славутых дзеячаў культуры, навукі, пісьменнікаў, 
палітыкаў. Сярод ix — ініцыятар стварэння сацыял-дэмакратычнай 
партыі Германіі Аўгуст Бебель, кампазітар Пётр Чайкоўскі, украінскі 
акцёр, рэжысёр, драматург, тэатральиы дзеяч М. Крапіўніцкі. У адзін 
год з Багушэвічам нарадзіліся i пісьменнікі французскія — Эміль 
Заля, Альфонс Дадэ, англійскі — Томас Гардзі, грузінскі — А, Цэрэтэлі, 
рускі крытык, публіцыст, філосаф, рэвалюцыйны дэмакрат Дз. Піса-
раў, біёлаг, адзін з заснавальнікаў эвалюцыйнай эмбрыялогіі i фізія-
логіі А. Кавалеўскі, украінскі пісьменнік i тэатральны дзеяч М. 
Старыцкі, французскі скульптар Агюст Радэн. У 1840 годзе нарадзіўся 
i наш Граф Бандынэлі — Альгерд Абуховіч, які, як i Францішак 
Багушэвіч, узяўся засяваць спустошаны беларускі загон. Не менш 
цікава, якое ж месца нашага паэта ў гэтым сузор'і выдатных імёнаў? 
Як нам думаецца, самае годнае. Наш Францішак Багушэвіч жыў тымі 
самымі ідэаламі, што i яго знакамітыя равеснікі. 

Усе тагачасныя перадавыя ідэі так ці інакш адгукаюцца i ў 
творах, настроях, развагах Францішка Багушэвіча. 

«Так быць не можа, павінна быць інакш, i інакш быць не можа — 
толькі лепш!» Гэта Багушэвічавы думкі, яго голас. Згадаем, між 
іншым, што Францішак Багушэвіч сам сябе назваў чалавекам, «які 
нарадзіўся не ў сваю эпоху». I гэта праўдзівая самаацэнка. Францішак 



Багушэвіч жыў у кантэксце нашай эпохі. Ён набліжаў наш дзень, 
нашу Бела- рускую Незалежнасць. 
 
 

1840 
 
А якая ж была гістарычная асноведзь, на якой запалілася зорка 

Францішка Багушэвіча? 
Менавіта. ў 1840 годзе расейскі цар Мікалай Першы выдаў 18 

ліпеня свой сумнавядомы ўказ пра скасаванне назваў Літва i Беларусь 
i наданне нашай зямельцы казённа-безаблічнага назову Паўночна-
Заходні край. Гэтым указам .забаранялася i беларуская мова. 

I трэба ж было акурат у гэты год нарадзіцца таму, хто праз нейкі 
час забароненую назву ўваскрэсіць i разбудзіць прыспаны Край. Ён 
нібы з пялюшак учуўусю жорсткасць царскай урадавай пастановы i ў 
процівагу ёй кінуў покліч: «Не пакідайце ж мовы нашай беларускай, 
каб не ўмёрлі!» 

У 1840 годзе царскім урадам быў забаронены i «Статут Літоўскі». A 
менавіта чытанне гэтага статута («чытаў я ці мала старых папераў па. 
дзвесце, па трыста гадоў таму пісаных у нашай зямлі i пісаных вялі-
кімі панамі, a нашай мовай чысцюсенькай, як бы. вот цяпер пісала-
ся») пераканала юнака з Кушлянаў, што наша мова «такая ж людская 
i панская, як i французская, альбо нямецкая, альбо i іншая якая». 

За год да народзінаў Францішка — у 1839 годзе — была скаса-
ваная i унія. Пачалося наварочванне уніятаў i каталікоў у права-
слаўныя. Гэтая надзвычай драматычная тэма знойдзе свой водгук у 
розных паэтавых творах, прикладам, у «Хрэсьбінах Мацюка». 

У 1840 годзе ўбачыў свет славуты Шаўчэнкаў «Кабзар», які, несум-
ненна, паўплывае на пошук творчай пуцявіны i Францішкам Багу-
шэвічам. У тым жа 1840 годзе ў Нежыне адчыніцца юрыдычны 
факультэт, які пасля скончыць наш славуты пясняр. 

Яшчэ адна цікавая падзея адбылася ў 1840 годзе. На гары Арарат 
на вышыні 4800 метраў да 1840 года знаходзіўся, умерзлы ў лёд, 
славуты Ноеў каўчэг. Быў ён цэлы i ляжаў у тым становішчы, у якое 
трапіў пасля патопу 22 красавіка 2369 года да н. э. Але ў 1840 годзе 
Ноеў каўчэг перажыў яшчэ адну драму. Раставанне снегу, магутныя 
водныя плыні выклікалі выбух на Арараце, i ледавік з каўчэгам 
раскалоўся на дзве часткі... 

Францішак Багушэвіч, магчыма, ведаў пра гэтую падзею i неяк у 
душы стасоўваў яе i з сваімі народзінамі, i з сваім лёсам. Біблейскімі 
паданнямі ён цікавіўся, i некаторыя з ix, як, скажам, пра Іону, які 



падчас марской буры зваліўся за борт карабля i яго праглынула 
рыбіна, але праз тры дні выкінула на бераг цэлага i жывога, уключыў 
у свае творы. 

У 1840 годзе адбылася i яшчэ адна падзея, якая паўплывае i на лес 
Францішка Багушэвіча, i на тагачаснуто грамадскую думку Беларусі: 
у згаданым годзе Дунін-Марцінкевіч набывае фальварак Люцінку, дзе 
разгорне сваю беларускую дзейнасць, якая, бясспрэчна, будзе неўза-
баве заўважана i Францішкам Багушэвічам. 

Як бачна з гэтай невялікай храналогіі, гісторыя нібы рыхтавала 
ўсё, каб Францішак Багушэвіч сфармаваўся такім, якім ён i стаў. 
 
 

РЭХА З СВІРАНАЎ I ЧЫРВОНАГА КАСЦЁЛА 
 
Свіранамі мрояць не толькі віленцы. Калыска паэтавых народзінаў 

у мроях i многіх менчукоў. Шмат каму з ix у розную пару пашчасціла 
наведаць Свіраны, пра якія ва ўсіх самае светлае ўражанне. 

Ціхі, утульны куточак, атулены пагоркамі. З старымі дрэвамі, з 
стаўкамі, з ручаінкамі, з лазовымі хмызамі ўздоўж берагоў, з салаўямі. 
Але не толькі свіранскія краявіды прываблівалі пілігрымаў з Беларусі. 
Мастацтвазнаўцу Генадзя Сакалова-Кубая найбольш у Свіранах 
цікавілі людзі. «Да ix я прыглядаўся, прыслухоўваўся, — прызнаецца 
мастац- твазнаўца. — Што заўважыў? Сярэдняе пакаленне, якому пад 
пяцьдзесят, ідэю Беларусі, беларускасці ўспрымае натуральна. Яны 
пра Багушзвіча слухалі належна, i беларускія песні, i вершы. А вось 
маладзейшаму пакаленню беларускасць успрымаць штось замінала. 
Пэўна, гэта была наноснасць пальшчызны, якая цяпер вельмі практы-
куецца на Віленшчыне». 

Свіранцы ўважліва сочаць за тым, што робіцца на Беларусь у яе 
сталіцы. Шмат гадоў яны слухалі нашу духоўную праграму «Голас 
душы» з Чырвонага Касцёла, якую з вялікай элеганцыяй вёў пробашч 
Уладыслаў Завальнюк. Слухалі праграму з насалодаю. Усё ў ёй было 
гарманічнае: i Божае слова, i наша мова. I раптам радыёімша з эфіру 
знікла. Прага слухаць імшу з Чырвонага Касцёла ў Свіранцаў была 
найвялікшая. Яны сэрцам адчувалі, што між Свіранамі i Чырвоным 
Касцёлам у Мінску ёсць якаясь духовая повязь. Дык жа ж i не 
памыліліся! Так, у гэтым касцёле ўжо каторы год перахоўваюцца 
сямейныя рытуальныя Багушэвічавы памяткі. Сярод ix; раскладныя 
медальёны з абразом Маці Божай i дзіцяткам, з імёнамі Святых i ix 
мошчамі. Шкаплеры (ладанкі)... 



Цікавыя да ix i футаральчыкі, расшытыя бісерам, з ма- награмамі. 
Усе яны вельмі даўнія. Ці не з свіранскіх яшчэ часоў? Некалі яны 
належалі паэтавай сясгры Ганне. 
 
 

ФРАНЦІШАК СВІРАНСКІ 
 
З тае пары, як у Свіранах спакваля склаўся Багушэві- чаў мема-

рыял, віленскія паэтавы мройнікі пачалі Францішка Багушэвіча назы-
ваць Францішкам Свіранскім. 

Францішак Свіранскі!.. 
Гэтае найменне натуральна стасуецца з імем Францішка Багушэ-

віча. Яно яшчэ больш родніць Францішка Багушэвіча з Свіранамі i 
свіранцамі. Свіранцы, чуючы песнярова імя ў такім гучанні, яшчэ 
больш пахінуліся да паэтавай постаці як да крэўнай ім душы. Ён жа 
Свіранскі, свой, усім свіранцам родны. 
 
 

ДЗЯДЫ Ў СВІРАНАХ 
 
Віленскія беларусы не забываюцца наведваць Свіраны i на Дзяды 

— першага лістапада на святы Усіх Святых ці другога лістапада на 
Дзень Задушны. У маўклівым роздуме пры запаленых свечках ля 
Святога Крыжа, які яшчэ называюць Крыжам Пакут, яны згадваюць 
імёны тых, хто ахвяраваў свае жыцці, каб наш край быў вольны. 
Сярод ix i імя таго, хто нарадзіўся туг, — Францішка. Багушэвіча. Пра 
адну такую імпрэзу на Дзень Задушны ў Свіранах Юрась Гіль згадвае: 

...Цямнела. Ля Святога Крыжа запалілі свечкі-знічкі. Цішыня! 
Трывожна i ўзнёсла! Крыж, які сгаіць пры скрыжаванні дарог, ураж-
вае: высокі! З яго ідуць агеньчыкі святла. Гэтыя агеньчыкі асвят-
ляюць нашы душы i дарогу, па якой туды-сюды снуюць легкавікі ў 
розных кірунках. 

Нас чацвёра: я, пані Станіслава Ярмаковіч, на хаце якой умаца-
ваны мемарыяльны знак з выяваю Ісуса Хрыста з надпісам, што тут, 
у Свіранах, нарадзіўся паэт Ф. Багушэвіч. З намі таксама мясцовы 
паэт Казімір Адольф Бурынскі i Алесь Мінкін. 

На душы светла. Узнесены Крыж Пакут натхняе ўсіх на далейшую 
працу ў гонар Францішка Багушэвіча, а вусны самі шэпчуць: 

Свіраны, Свіраны... 
А што гэта значыць? 
— Тут нехта зайграе, 



А нехта заплача. 
 
Свіраны, Свіраны... 
А што далей будзе? 
— Нас хтосьці успомніць, 
А нехта забудзе. 
 
Свіраны, Свіраны...  
Куды ж цяпер крочым? 
— Да Бога, да Крыжа, 
Ніколі не збочым. 
 
Свіраны, Свіраны...  
А што цяпер маем? 
— Час прыйдзе i пройдзе, 
Маліцца вам раім. 
 
Свіраны, Свіраны...  
А што на Дзяды?  
Запалім мы свечкі з надзеяй —  
Не будзе нам болей бяды. 
 
Свіраны, Свіраны...  
Вам крыж ды малітва-пашана,  
A ўсё ж застаецца на сэрцы  
Крывавая рана. 

Гэтыя імпульсіўныя радкі пра Свіраны, паводле Юрася Гіля, 
прыйшлі да яго з сэрца, з глыбіні ягонай душы. 
 
 

БУДУЧЫНЯ СВІРАНАЎ 
 
Ва ўсіх імпрэзах, фестывалях, якія ладзіць Таварыства беларускай 

мовы Віленскага краю ў Свіранах, заўсёды шчыруюць i тутэйшыя 
дзеці. Hi адно свіранскае свята не абыходзіцца без ix. На гэтых святах 
яны спяваюць беларускія народныя песні, чытаюць беларускія вер-
шы. Сярод ix i Багушэвічавы. Генератар усіх свіранскіх фестываляў 
Юрась Гіль згадвае сваю юную памочніцу Наташу Шылку з віленскай 
беларускай гімназіі. Жыве Наташа ў блізкіх ад Свіранаў Кулях, але 
кожны дзень ездзіць з Кулёў у Вільню. Паводле слоў Юрася Гіля, з 
тутэйшымі дзецьмі ў яго поўнае паразуменне. З імі Юрась знаходзіць 
агульную мову. Найвялікшая Юрасёва мара — стварыць з тутэйшымі 



дзецьмі хоць невялікі літаратурна-мастацкі гурток. Ужо i назва яму 
акрэслена. Гэта маюць быць «Свіранскія жаваронкі». 

Хлапцы i дзяўчаткі,  
Сягоння вы тут.  
Заўжды вы прыходзьце  
У родны свой кут. 
 
Тут родная мова гучыць сярод нас  
I з Богам размова —  
Малітва за вас. 
 
Любіце Айчыну, любіце зямлю,  
Як тую дзяўчыну.  
Рыхтуйце раллю,  
Яе засявайце пшаніцай-жытцом,  
Усіх памінайце добрым слаўцом. 

З верша Ю. Гіля.  
 
 

ПЕРШАЕ КАХАННЕ — ЛЮБОЎ I ПРЫЗНАННЕ 
 

Прысвячаецца моладзі, зямлі Ф. Багушэвіча 
Словы — Гіля Юрася 
Музыка — Старовойтова Андруся 
 
Свіранскае сонейка грэе зямлю,  
A ў небе спявае жаўрук.  
Цябе я кахаю, цябе я люблю, —  
Так шэпча дзяўчынцы хлапчук.  

Край родны, каханы,  
Цябе я люблю. 
Табе пацалунак ад сэрца я шлю,  
Табе пацалунак я шлю. 

Ты наша Айчына, мая ты зямля.  
Заўсёды я буду з табою.  
Засеяна дружбай свіранска ралля,  
Каханнем, любоўю маёю. 

Край родны, каханы,  
Цябе я люблю. 
Табе пацалунак ад сэрца я шлю,  
Табе пацалунак я шлю. 

Я веру у тое, што буду з табой,  
Навек мы з'яднаемся тут.  
Хай вернаю дружбу i нашу любоў  



Засведчыць свіранскі мой кут. 
Край родны, каханы,  
Цябе я люблю. 
Табе пацалунак ад сэрца я шлю,  
Табе пацалунак я шлю. 

Вільня-Свіраны Вясна 2003 г. 
 
КВІТНЕЙ, ЗЯМЛЯ! 
 
(Гімн Свіранам) 
 
Квітней мой край пад небам сінім,  
Зямля паэта Франуся,  
Мы будзем жыць, ніяк не згінем,  
Краіна вольная мая. 
 
Нам сонца ярка ўсім свеціць,  
Зямлю i душу саграе.  
А сэрца песняю заквеціць,  
Паэт нам голас падае.. 
 
Люблю свой край, старонку гэту,  
Усю свіранскую зямлю.  
Удзячны я свайму паэту,  
І справу добрую зраблю. 
 
Свайго паэта ушаную  
У сэрцы й памяці людзей.  
Я тут жыву, я так планую,  
Хаця бываю ўсё радзей. 
 
Квітней, мой край, старонка гэта,  
Уся свіранская зямля.  
Радзіма нашага паэта,  
Ты ўваскрэсла, як змагла. 
 
Табой я ў сэрцы ганаруся  
I ёсць аб чым людзям сказаць.  
Ты нарадзіла нам Франуся.  
Зямля — багатая раджаць! 
 
Падзяку Богу я складаю,  
Малітву ўголас гавару:  
«Квітней мой край, жыві навекі,  
I слава вечна песняру». 

Юрась Гіль 



ЯК I БЫЛО... 
 
— То як у вас туг на радзіме Францішка Багушэвіча за летувіскім  

гаснадарствам з моваю — у Свіранах, Рукойнах? 
— А як i было. 
— А як жа было? 
— Размаўляем, гаворым па-беларуску, молімся па-польску, мацю-

каемся па-расейску i спакваля спазнаем летувіскую. 
 
Шмат было такіх народаў, што страцілі наперш мову сваю, так як 

той чалавек перад скананнем, катораму мову займе, а потым i зусім 
замёрлі. Не пакідайце ж мовы нашай беларускай, каб не ўмёрлі! 
Пазнаюць людзей ці ria гаворцы, ці па адзежы, хто якую носе; ото ж 
гаворка, язык i ёсць адзежа душы. 

Мацей Бурачок. «Дудка Беларуская» 
«Мова беларуская ў нашых старонках, асабліва ў вёсках, жывучая 

і, пэўна, далей так будзе...» 
З ліста Вэрці Казлоўскай, 1997 

 
 

ПАСЛЯСЛОЎЕ 
 
Завяршаючы свае «Свіранскія крэскі», я ў 1995 годзе ca скрухай 

пісаў: «У вельмі няпростае становішча грапіла Віленшчына. Беларус-
кія газеты сюды не даходзяць. Дзяржаўная мова тут зараз летувіская. 
А гэтай мовы Багушэвічавы землякі пакуль не ведаюць. Дзеці іхнія 
ходзяць у расейскія ці змешана расейска-польскія школы. Беларускія 
кніжкі да ix трапляюць рэдка. Не ладзяцца беларускія вечарыны...» 

З тае пары мінула трохі часу, i гэты мой голас, дзякаваць Богу, 
быў некаторымі пачуты. Пра гэта сведчыць тая праца, якая прароб-
лена ў Свіранах за апошнія гады. 

Мясцовая ўлада таксама, як магла i чым магла, спрыяла акты-
вістам Таварыства беларускай мовы. Прынамсі, Юрась Гіль згадвае 
Вацлава Станкевіча, дэпугата сейма Літоўскай Рэспублікі, прафесара 
Мечыслава Яцкевіча, колішняга генеральнага консула Польшчы ў 
Літве, Рышарда Мацейкянца, галоўнага рэдактара газеты «Новы час», 
Йонаса Васілеўскаса — кіраўніка аддзела адукацыі акругі i шмат-
шмат каго іншых. Клапоціцца пра ўшанаванне імя Беларускага Пра-
рока на Віленшчыне i дэпутат Літоўскага сейма Гінтарас Сцепана-
вічус. 



Вядомы беларускі літаратар Адам Мальдзіс, разважаючы пра прыход 
Багушэвіча на гэты свет, пра лёсавызначальную місію ягонай творчай 
спадчыны, неяк сказаў: «Мы ўсе выйшлі з Багушэвіча». I гэта праў-
дзівыя словы. Сотні, мо нават i тысячы беларускіх дзеячаў прызна-
валіся, што ix да духовага i творчага жыцця калісь паклікаў менавіта 
Багушэвіч! Віленскія рупліўцы мяркуюць ушанаваць менавіта ў 
свіранскім пантэоне імёны Янкі Быліны, Адама Станкевіча, Казіміра 
Сваяка, Вінцэнта Гадлеўскага, Баляслава Пачопкі, Кастуся Станке-
віча, Уладзіслава Чарняўскага, Яна Матусевіча i інш. З'яўленне ў 
Свіранах такой памяткі з імёнамі згаданых дзеячаў, Багушэвічавых 
паслядоўнікаў, яшчз больш дасць падставы называць Свіраны 
святым куточкам. 

Высакародная постаць аўтара «Дудкі Беларускай» для ўсіх 
жыхароў Віленшчыны знакавая. 

Хай жа гэтак будзе тут заўсёды i яшчэ лепей! A ў мроях віленскіх 
самаахвярнікаў ушанаванне імя Беларускага Прарока ў Вільні i  
Рукойнах. Але пра гэта асобны расповед i ў асобным выданні. 

Гістарычна выпадкова ці з волі Усявышняга, але так сталася, што 
дзень народзінаў Беларускага Прарока Францішка Багушэвіча, 21 
сакавіка, колькі гадоў таму абвешчаны Міжнародным днём паэзіі. 

Для нас, беларусаў, ёсць у гэтым абвяшчэнні штосьці прароча 
сімвалічнае. 

 
Можа, хто спытае: гдзе ж цяпер Беларусь? 
Там, братцы, яна, гдзе наша мова жывець: яна ад Вільні да 

Мазыра, ад Вітэбска за малым не да Чарнігава, гдзе Гродна, Міньск, 
Магілёў, Вільня i шмат мястэчкаў i вёсак... 

Мацей Бурачок З Прадмовы да «Дудкі 
Беларускай» 1891 г. 

 
— Багушэвічаву аснову ў Свіранах заклалі беларусы з Мінска ў 

дзевяностых гадах. Мы ж толькі прадаўжаем іхнюю працу. Робім яе 
больш якасна i канкрэтна. Нашы папярэднікі з Мінска адно ладзілі 
літаратурныя святы. Мы ж робім i тое, i другое: i святы ладзім, а 
заадно праз розныя мемарыяльныя памяткі ўсталёўваем Багушэві-
чаву прысутнасць у Свіранах. Усё робім з Богам, з Божым словам, i 
нам пакуль усё ўдаецца. 

Юрась Гіль 
 

Як я толькі нарадзіўся —  
Бацька сказаў: «Кепска будзе!»  



Ну дык жа ж не памыліўся: 
А чым кепска? — бо на марцы  
Я радзіўся... 

Францішак Багушэвіч «Кепска будзе» 
 
Ён сядзеў каля дарогі, Як туман увесь сівы. 
— Бурачок, ты ж пахаваны! 
— Дудка грае — я жывы... 
 Віктар Шніп 

